
Bhagavata Naradaya Proktam Vishnu Stotram

ભગવતા નારદાય પ્રોક્તમ્ વિષ્ણુસ્તોત્રમ્

(અનુસ્મૃતિસ્તોત્રમ્)
શ્રુત્વા તસ્ય તુ દેવર્ષેર્વાક્યં વાક્યવિશારદઃ ।
પ્રોવાચ ભગવાન્વિષ્ણુર્નારદં જગતો ગતિઃ॥ ૬॥
ભગવાનુવાચ -

હન્ત તે કથયિષ્યામિ મુને દિવ્યામનુસ્મૃતિમ્ ।
મરણે યામનુસ્મૃત્ય પ્રાપ્નોતિ પરમાં ગતિમ્॥ ૭॥
ઓઙ્કારમાદિતઃ કૃત્વા  મામનુસ્મૃત્ય મન્મનાઃ ।
એકાગ્રપ્રયતો ભૂત્વા ઇદં મન્ત્રમુદીરયેત્॥ ૮॥
અવ્યક્તં શાશ્વતં દેવમનન્તં પુરુષોત્તમમ્ ।
પ્રપદ્યે પ્રાઞ્જલિર્વિષ્ણુમચ્યુતં   પરમેશ્વરમ્॥ ૯॥
પુરાણં પરમં વિષ્ણુમદ્ભુતં લોકભાવનમ્ ।
પ્રપદ્યે પુણ્ડરીકાક્ષમીશં ભક્તાનુકમ્પિનમ્॥ ૧૦॥
લોકનાથં પ્રપન્નોઽસ્મિ અક્ષરં પરમં પદમ્ ।
ભગવન્તં પ્રપન્નોઽસ્મિ ભૂતભવ્યભવત્પ્રભુમ્॥ ૧૧॥
સ્રષ્ટારં સર્વભૂતાનામનન્તબલપૌરુષમ્ ।
પદ્મનાભં હૃષીકેશં પપદ્યે સત્યમવ્યયમ્॥ ૧૨॥
હિરણ્યગર્ભં ભૂગર્ભમમૃતં વિશ્વતોમુખમ્ ।
આભાસ્વરમનાદ્યન્તં પ્રપદ્યે ભાસ્કરદ્યુતિમ્॥ ૧૩॥
સહસ્રશિરસં દેવં વૈકુણ્ઠં તાર્ક્ષ્યવાહનમ્ ।
પ્રપદ્યે સૂક્ષ્મમચલં વરેણ્યમભયપ્રદમ્॥ ૧૪॥
નારાયણં નરં હંસં યોગાત્માનં સનાતનમ્ ।
શરણ્યં સર્વલોકાનાં પ્રપદ્યે ધ્રુવમીશ્વરમ્॥ ૧૫॥

યઃ પ્રભુઃ સર્વલોકાનાં યેન સર્વમિદં તતમ્ ।
ચરાચરગુરુર્દેવઃ સ નો વિષ્ણુઃ પ્રસીદતુ॥ ૧૬॥
યસ્માજ્જાતઃ પુરા બ્રહ્મા પદ્મયોનિઃ પિતામહઃ ।
પ્રસીદતુ સ નો વિષ્ણુઃ પિતા માતા પિતામહઃ॥ ૧૭॥
યઃ પુરા પ્રલયે પ્રાપ્તે નષ્ટે લોકે ચરાચરે ।
એકસ્તિષ્ઠતિ યોગાત્મા સ નો વિષ્ણુઃ પ્રસીદતુ॥ ૧૮॥
ચતુર્ભિશ્ચ   ચતુર્ભિશ્ચ   દ્વાભ્યાં પઞ્ચભિરેવ ચ
હૂયતે ચ પુનર્દ્વાભ્યાં સ નો વિષ્ણુઃ પ્રસીદતુ
પર્જન્યઃ પૃથિવી સસ્યં કાલો ધર્મઃ ક્રિયા ફલમ્ ।
ગુણાકરઃ સ નો બભ્રુર્વાસુદેવઃ પ્રસીદતુ॥ ૧૯॥
યોગાવાસ નમસ્તુભ્યં સર્વાવાસ વરપ્રદ ।
યજ્ઞગર્ભ મહાભાગ પઞ્ચયજ્ઞ નમોઽસ્તુ તે॥ ૨૦॥
ચતુર્મૂર્તે જગદ્ધામ લક્ષ્મ્યાવાસ વરપ્રદ ।
સર્વાવાસ નમસ્તેઽસ્તુ સાક્ષિભૂત જગત્પતે॥ ૨૧॥
અજેય ખણ્ડપરશો વિશ્વમૂર્તે વૃષાકપે ।
ત્રિગર્તે પઞ્ચકાલજ્ઞ નમસ્તે જ્ઞાનસાગર॥ ૨૨॥
અવ્યક્તાદણ્ડમુત્પન્નમવ્યક્તાદ્યઃ પરઃ પ્રભુઃ ।
યસ્માત્પરતરં નાસ્તિ તમસ્મિ શરણં ગતઃ॥ ૨૩॥
ચિન્તયન્તો હિ યં નિત્યં બ્રહ્મેશા આદયઃ પ્રભુમ્ ।
નિશ્ચયં નાધિગચ્છન્તિ તમસ્મિ શરણં ગતઃ॥ ૨૪॥
જિતેન્દ્રિયા મહાત્માનો જ્ઞાનધ્યાનપરાયણાઃ ।
યં પ્રાપ્ય ન નિવર્તન્તે તમસ્મિ શરણં ગતઃ॥ ૨૫॥
એકાંશેન જગત્સર્વં યોઽવષ્ટભ્ય વિભુઃ સ્થિતઃ ।
અગ્રાહ્યો નિર્ગુણઃ શાસ્તા તમસ્મિ શરણં ગતઃ॥ ૨૬॥
દિવાકરસ્ય સૌમ્યં હિ મધ્યે જ્યોતિરવસ્થિતમ્ ।
ક્ષેત્રજ્ઞમિતિ યં પ્રાહુઃ  સ મહાત્મા પ્રસીદતુ॥ ૨૭॥
અવ્યક્તમનવસ્થાનો દુર્વિજ્ઞેયઃ   સનાતનઃ ।
આસ્થિતઃ પ્રકૃતિં   ભુઙ્ક્તે સ મહાત્મા પ્રસીદતુ॥ ૨૮॥

ક્ષેત્રજ્ઞઃ પઞ્ચધા ભુઙ્ક્તે પ્રકૃતિં   બહુભિર્ગુણૈઃ  ।
મનોગુણાંશ્ચ યો ભુઙ્ક્તે સ મહાત્મા પ્રસીદતુ॥ ૨૯॥
સાઙ્ખ્યા યોગાશ્ચ યે ચાન્યે સિદ્ધાશ્ચૈવ મહર્ષયઃ ।
યં વિદિત્વા વિમુચ્યન્તે સ મહાત્મા પ્રસીદતુ॥ ૩૦॥
નમસ્તે સર્વતોભદ્ર સર્વતોઽક્ષિશિરોમુખ
નિર્વિકાર   નમસ્તેઽસ્તુ સાક્ષિભૂત હૃદિ સ્થિત ।
અતીન્દ્રિય નમસ્તુભ્યં લિઙ્ગેભ્યસ્ત્વં  પ્રમીયસે॥ ૩૧॥
યે તુ ત્વાં નાભિજાનન્તિ સંસારે સંસરન્તિ તે
રાગદ્વેષવિનિર્મુક્તં લોભમોહવિવર્જિતમ્   ।
અશરીરં શરીરસ્થં સમં સર્વેષુ દેહિષુ॥ ૩૨॥
અવ્યક્તં બુદ્ધ્યહઙ્કારૌ મહાભૂતેન્દ્રિયાણિ ચ ।
ત્વયિ તાનિ ન તેષુ ત્વં તેષુ ત્વં તાનિ ન ત્વયિ॥ ૩૩॥
સ્રષ્ટા ભોક્તાસિ કૂટસ્થો ગુણાનાં પ્રભુરીશ્વરઃ ।
અકર્તા હેતુરહિતઃ પ્રભુઃ સ્વાત્મન્યવસ્થિતઃ॥ ૩૪॥
નમસ્તે પુણ્ડરીકાક્ષ પુનરેવ નમોઽસ્તુ તે
ઈશ્વરોઽસિ જગન્નાથ કિમતઃ પરમુચ્યતે ।
ભક્તાનાં યદ્ધિતં દેવ તદ્ધ્યાય ત્રિદશેશ્વર॥ ૩૫॥
મા મે ભૂતેષુ સંયોગઃ પુનર્ભવતુ જન્મનિ ।
અહઙ્કારેણ બુદ્ધ્યા વા તથા સત્ત્વાદિભિર્ગુણૈઃ॥ ૩૬॥
મા મે ધર્મો હ્યધર્મો વા પુનર્ભવતુ જન્મનિ ।
વિષયૈરિન્દ્રિયૈર્વાપિ મા મે ભૂયાત્સમાગમઃ॥ ૩૭॥
પૃથિવીં  યાતુ મે ઘ્રાણં યાતુ મે રસના જલમ્ ।
ચક્ષુર્હુતાશનં  યાતુ સ્પર્શો મે યાતુ મારુતમ્॥ ૩૮॥
શબ્દો હ્યાકાશમભ્યેતુ મનો વૈકારિકં તથા ।
અહઙ્કારશ્ચ મે બુદ્ધિં  ત્વયિ બુદ્ધિઃ સમેતુ ચ॥ ૩૯॥
વિયોગઃ સર્વકરણૈર્ગુણૈર્ભૂતૈશ્ચ મે ભવેત્ ।
સત્ત્વં રજસ્તમશ્ચૈવ પ્રકૃતિં   પ્રવિશન્તુ મે॥ ૪૦॥
નિષ્કેવલં પદં ચૈવ પ્રયામિ પરમં તવ ।

એકીભાવસ્ત્વયૈવાસ્તુ મા મે જન્મ ભવેત્પુનઃ॥ ૪૧॥
નમો ભગવતે તસ્મૈ વિષ્ણવે પ્રભવિષ્ણવે
ત્વન્મનસ્ત્વદ્ગતપ્રાણસ્ત્વદ્ભક્તસ્ત્વત્પરાયણઃ ।
ત્વામેવાનુસ્મરે દેવ મરણે પ્રત્યુપસ્થિતે॥ ૪૨॥
પૂર્વદેહકૃતા યે મે વ્યાધયસ્તે વિશન્તુ મામ્ ।
આર્દયન્તુ ચ દુઃખાનિ પ્રવિમુઞ્ચામિ યદૃણમ્॥ ૪૩॥
ઉપતિષ્ઠન્તુ મે રોગા યે મયા પૂવસઞ્ચિતાઃ ।
અનૃણો ગન્તુમિચ્છામિ તદ્વિષ્ણોઃ પરમં પદમ્॥ ૪૪॥
અહં ભગવતસ્તસ્ય મમ ચાસૌ સુરેશ્વરઃ ।
તસ્યાહં ન પ્રણશ્યામિ સ ચ મે ન પ્રણશ્યતિ॥ ૪૫॥
નમો ભગવતે તસ્મૈ યેન સર્વમિદં તતમ્ ।
તમેવ ચ પ્રપન્નોઽસ્મિ મમ યો યસ્ય ચાપ્યહમ્॥ ૪૬॥
ઇમામનુસ્મૃતિં  નિત્યં વૈષ્ણવીં  પાપનાશનીમ્ ।
સ્વપઞ્જાગ્રત્પઠેદ્યસ્તુ ત્રિસન્ધ્યં વાપિ યઃ સ્મરેત્॥ ૪૭॥
મરણે ચાપ્યનુપ્રાપ્તે યસ્ત્વિમાં સમનુસ્મરેત્ ।
અપિ પાપસમાચારઃ સોઽપિ યાતિ પરાં ગતિમ્॥ ૪૮॥
અર્ચયન્નપિ યો દેવં ગૃહે વાપિ બલિં  દદેત્ ।
જુહ્વદગ્નિં  સ્મરેદ્વાપિ લભતે સ પરાં ગતિમ્॥ ૪૯॥
પૌર્ણમાસ્યામમાવાસ્યાં દ્વાદશ્યાં ચ વિશેષતઃ ।
શ્રાવયેચ્છ્રદ્દધાનાસ્તુ  યે ચાન્યે મામુપાશ્રિતાઃ॥ ૫૦॥
નમ ઇત્યેવ યો બ્રૂયાન્મદ્ભક્તઃ શ્રદ્ધયાન્વિતઃ ।
તસ્યસ્યુરક્ષયા લોકાઃ શ્વપાકસ્યાપિ નારદ॥ ૫૧॥
ઇતિ વિષ્ણુધર્મેષુ અષ્ટષષ્ટિતમોઽધ્યાયાન્તર્ગતં
ભગવતા નારદાય પ્રોક્તં વિષ્ણુસ્તોત્રં સમ્પૂર્ણમ્ ।
(અનુસ્મૃતિસ્તોત્રમ્)

